
શ્રીગણેશાય નમઃ ॥
સ્કન્દ ઉવાચ ।
નમસ્તે યોગરૂપાય સમ્પ્રજ્ઞાતશરીરિણે ।
અસમ્પ્રજ્ઞાતમૂર્ધ્ને તે તયોર્યોગમયાય ચ ॥ ૧॥
વામાઙ્ગભ્રાન્તિરૂપા  તે સિદ્ધિઃ સર્વપ્રદા પ્રભો ।
ભ્રાન્તિધારકરૂપા વૈ બુદ્ધિસ્તે દક્ષિણાઙ્ગકે  ॥ ૨॥
માયાસિદ્ધિસ્તથા દેવો માયિકો બુદ્ધિસંજ્ઞિતઃ ।
તયોર્યોગે ગણેશાન ત્વં સ્થિતોઽસિ નમોઽસ્તુ તે ॥ ૩॥
જગદ્રૂપો ગકારશ્ચ ણકારો બ્રહ્મવાચકઃ ।
તયોર્યોગે હિ ગણપો નામ તુભ્યં નમો નમઃ ॥ ૪॥
ચતુર્વિધં   જગત્સર્વં બ્રહ્મ તત્ર તદાત્મકમ્ ।
હસ્તાશ્ચત્વાર એવં તે ચતુર્ભુજ નમોઽસ્તુ તે ॥ ૫॥
સ્વસંવેદ્યં ચ યદ્બ્રહ્મ તત્ર ખેલકરો ભવાન્ ।
તેન સ્વાનન્દવાસી ત્વં સ્વાનન્દપતયે નમઃ ॥ ૬॥
દ્વંદ્વં ચરસિ ભક્તાનાં તેષાં હૃદિ સમાસ્થિતઃ ।
ચૌરવત્તેન તેઽભૂદ્વૈ મૂષકો વાહનં પ્રભો ॥ ૭॥
જગતિ બ્રહ્મણિ સ્થિત્વા ભોગાન્ભુંક્ષિ સ્વયોગગઃ ।
જગદ્ભિર્બ્રહ્મભિસ્તેન ચેષ્ટિતં જ્ઞાયતે ન ચ ॥ ૮॥
ચૌરવદ્ભોગકર્તા ત્વં તેન તે વાહનં પરમ્ ।
મૂષકો મૂષકારૂઢો હેરમ્બાય નમો નમઃ ॥ ૯॥
કિં  સ્તૌમિ ત્વાં ગણાધીશ યોગશાન્તિધરં પરમ્ ।
વેદાદયો યયુઃ શાન્તિમતો દેવં નમામ્યહમ્ ॥ ૧૦॥

ઇતિ સ્તોત્રં સમાકર્ણ્ય ગણેશસ્તમુવાચ હ ।
વરં વૃણુ મહાભાગ દાસ્યામિ દુર્લભં હ્યપિ ॥ ૧૧॥
ત્વયા કૃતમિદં સ્તોત્રં યોગશાન્તિપ્રદં ભવેત્ ।
મયિ ભક્તિકરં સ્કંદ  સર્વસિદ્ધિપ્રદં તથા ॥ ૧૨॥
યં યમિચ્છસિ તં તં વૈ દાસ્યામિ સ્તોત્રયંત્રિતઃ ।
પઠતે શ‍ૃણ્વતે નિત્યં કાર્તિકેય   વિશેષતઃ ॥ ૧૩॥
ઇતિ શ્રીમુદ્ગલપુરાણન્તર્વર્તિ  સ્કન્દકૃતં ગણેશસ્તોત્રં સમાપ્તમ્ ।
- ॥ મુદ્ગલપુરાણં તૃતીયઃ ખણ્ડઃ । અધ્યાયઃ ૫ । ૩.૫। ૩૫-૪૭॥

